
To read the world, not just the word

To write a better world, not just words

LITERESI PU TU ZANFAN

To enhance intelligence, and to acquire other languages to a higher level

APRANN ATRAVER LANGAZ MATERNEL

To equalize the level of all schools to that of the highest

LABURS LINIVERSITE PU TU KOLEZ H.S.C.

To give a second chance to past victims of selection to get back into the mainstream

PROGRAM RATRAPAZ DAN LANGAZ MATERNEL

To develop high level thinking, to nurture the arts & sciences

KREATIVITE PA REPRESYON

To foster learning not competition

ABOLI RENKING CPE
Si nu edik zanfan dan laliberte, zot pu pli konsyan de zotmem, parski laliberte permet deplizanpli seki inkonsyan vinn konsyan.

A.S. Neill

 Summerhill.

Alyenasyon kolonyal ena  2 form diferan me ki liye ansam: 

enn prosesis kot u aktivman, ubyen pasivman, 

pran distans depi realite otur de u; 

lot ki u idantifye aktivman, ubyen pasivman, avek seki andeor u prop lanvironnman. 

Sa alyenasyon la kumanse kuma enn disosyasyon par expre ant langaz dan lekel u fer u konseptyaslizasyon, u panse, u ledikasyon formel, u devlopman intelektyel, depi langaz ki servi dan lavi tulezur lakaz ek dan landrwa. Ondire u separ u lespri depi u lekor, ziska zot okip 2 sfer lingwistik diferan, me dan mem dimunn. 

Lor enn plan pli larz, pu sosyete antye, kumsidire li kuma prodir enn sosyete bann latet san lekor, ubyen bann lekor san latet.

 Ngugi Wa Thiong’o

 Decolonising the Mind
“Ledikasyon” enn size ki byen inportan pu buku dimunn, Lalit parmi. Diferan kuran politik truv ledikasyon dan diferan fason. Me, nerport kimanyer u get sistem ledikasyon, li kler ki li anmemtan reflet sosyete, anmemtan veykil serten lide ki infliyans sosyete. Anmemtan, li byen suvan reflet seki lekonomi dimande kuma mendev. Enn lekonomi baze lor lagrikiltir dan Moris dan lane 1960-70 ti dimann ki buku dimunn fel 6yem pu ki zot aksepte travay trankil dan job san bon kondisyon kuma laburer ek zonn frans; anmemtan servis sivil ek profesyon liberal sa lepok otur Lindepandans ti pe dimann ranpli zot ran ki ti devide par depar kad Angle ek par depar kad ti-burzwa ki ti fwir akoz kanpayn kominalist PMSD. Sistem ledikasyon ti furni tulde kalite travay: karo ek lizinn gayn gran mazorite ki pena 6yem, ek biro gayn enn ti-elit avek SC, HSC, degre. Me, zordi ena gran efervesans dan deba lor ledikasyon akoz efrondman lindistri disik ek textil pe obliz patrona investi dan domenn kuma IT kot bizin dimunn byen letre. Sistem ledikasyon finn tom par deryer seki lekonomi pe dimande.

Ezemoni

Dan sosyete aktyel, tu dimunn, nu tu, nu pe viv su ezemoni sistem kapitalist. Sa vedir ki lide dominan, li ena plis lefe ki nu pu kapav krwar enn senp lide kapav ena. Tu seki nu panse, mem tu seki nu fer, li infliyanse par bann lide, par totalite lide setadir “lideolozi”
, ki sa sistem-la anzandre e veykile. Ideolozi kapitalist li for pu enn rezon senp. So sistem ki o-puvwar. Li ena dan li lafors enn lide, plis lafors larealite. Sa larealite la, li prodwir sa ideolozi la. E asontur, sa ideolozi-la, li ena serten lefe, e mem serten fonksyon. Fonksyon sa ideolozi-la se zisteman pu mintenir dominasyon ek explwatasyon de klas. Kumsa sistem kapitalist perpetye limem. Setadir, li sirtu ideolozi ki gard mod prodiksyon existan anplas, setadir gard anplas fason ki tu organize pu prodir tu zafer ki nu servi, e li osi gard anplas sa patern bann rapor ant dimunn, relasyon ant imen, ki korbor enn-dan-lot ar sa mod prodiksyon-la. Rar-rar ki bizin ena rekur a represyon kri ubyen vyolans vwayan pu gard sistem la anplas. E normalman, ideolozi telman for, mem si ena represyon ek vyolans kotidyen, nu pa mem remark sa “represyon invizib” ki pase tulezur. Par exanp, enn patron lisansye enn perd-fami, kit li san rant. Enn fe sa. Lizinn la pu patron. Plas travay la pu li. Alor, li re-pran so plas travay. Nu pa remark okenn vyolans ladan.

Sistem ledikasyon li liye avek ideolozi dominan dan buku fason.

Ideolozi burzwa ki dominan zordi fer krwar ki, si u anvi sanz sistem kapitalist, inegalite, povrete, dominasyon, nerport ki zafer, u kapav ena lespwar fer li “atraver ledikasyon”. Si u dimann dimunn zordi seki bizin fer pu sanz lemond, mazorite, sirtu bann “bon dimunn” pu dir bizin “sanz sistem ledikasyon”. La osi, pe indwir nu an erer. Sistem ledikasyon li pa pu sanz sistem ekonomik. Li-mem li enn prodwi sistem ekonomik, e li sumet divan sistem ekonomik. Seki vre se sanzman politik ki amenn enn sanzman sistem ekonomik, sa ki pu sanz inegalite sosyal ek dominasyon, e sa, asontur, pu permet gran, gran sanzman dan sistem ledikasyon. 

Aprantisaz invizib

Alor, lekonomi an-fend-kont definir sistem ledikasyon. E, asontur, sistem ledikasyon li ena plizir fonksyon dan kad sistem ekonomik ek politik dominan. Li ranforsi regleman de-baz pu lekonomi. Paran ena enn plas pu park zot zanfan, pu zot kapav prezante dan travay dan karo, lizinn, lotel, biro. Zanfan ferme, alor zot pa al trene partu, “fer dezord” kan zot paran pe travay. Kote aprantisaz, zanfan aprann sirtu kimanyer res anplas, res ferme 6-ertan par zur ubyen avek leson prive, 8-9 ertan par zur. Kumsa, zanfan pu deza antrene pu res anplas, res ferme dan enn lizinn ubyen biro plitar dan so lavi. Li pu deza truv li normal. Zanfan osi aprann obeir. Li bizin obeir so profeser, parey kuma li pu bizin obeir so patron plitar. Zanfan aprann ki lao so profeser, ena enn Deputy Head Teacher, lao li, enn Head Teacher, lao li enn inspekter, lao li enn sef inspekter, etc. Li aprann ki sa zar yerarsi li “normal”, alor kumsa kan li gran, li pu fini ariv sumet divan enn trale sef dan enn piramid lotorite lor so latet. Zanfan aprann osi gard disiplinn, kuma li pu bizin gard disiplinn dan lizinn. Setadir, zanfan gayn enn aprantisaz dan rezimantasyon. Kan zot gran, zot pu fini abitye res dan travay enn lazurne, ubyen tut enn lanwit, e ekut lord san ruspete. 

E anmemtan, seki suvan dimunn remarke plis, atraver so konteni, sistem ledikasyon veykil enn sertin nomb lide pu zistifye sa mem sistem dominan-la. Parfwa konteni-la truve dan enn zistwar, dan asompsyon enn zistwar, parfwa dan enn lide ki degize kuma enn “fe”.

Laverite trist deryer slogan “sans egal”

Enn eleman for dan ideolozi burzwa, li al kumsa: “Sakenn ena  sans monte”. E byen suvan sa monte la li sipoze arive “atraver sistem ledikasyon”. Sa fraz-la (“sakenn ena  sans monte”), li etranz, e li kapav ed nu parski li devwal puvwar maske ki ideolozi ena. Anba sa lide, an kasyet, ena kiksoz lus ki plane:  Sa konsep “monte”-la vedir ki nu pe asyum ki li “natirel” ki ena  serten dimunn lao, lezot anba. Kan fini aksepte sa absirdite-la kuma lord natirel, lerla sa fraz-la brod enn dezyem kus ideolozi mwen profon, enn suzantand ki sa inegalite ki nu asyum-la li zistifyab par lefet ki “sakenn” ena sans egal vinn lao, swa tom anba. Kumsa, par sa kus lide kasyet anba lot lide, deba res sezi dan enn form setif otur eski vremem sakenn ena sans, ubyen eski li pa vre ki sakenn ena sans. Ondire, zame nu pa ariv get kestyon kle ki maske: Eski bizin ena  enn parti dimunn lao ek leres dimunn anba?

Nu riske fini par zis get kestyon ase limite: Eski tu zanfan pe gayn sans egal? Koroler sa kestyon la li amenn nu ver enn devyasyon involonter pli grav. Li amenn nu ver enn revandikasyon byen etrwa, petet mem erone: “Tu zanfan bizin gayn sans egal!” Sa revandikasyon ena laparans enn bon zafer, me li maske enn serten lozik infernal, lozik inegalite. Li enn fason koze ki maske pa zis inegalite ant enn zanfan ris ek enn pov, me osi lefet-mem ki zanfan sorti dan diferan klas dimunn. Alor, li kontribiye pu gard sosyete de klas intak, par promet swa vre mobilite ubyen o-pizale enn sanblan mobilite alinteryer sa yerarsi existan. Mazinn si tu zanfan ti fer byin dan lekol, mazinn si zot tu ti mont lao. Abe, pa ti pu ena sosyete divize an klas.

Koz anfaver sak zanfan gayn sans egal, li parey kuma enn dimunn lontan ti kapav pe dir: “Par isi, tu esklav gayn rasyon egal!” Lefe sa koze-la, se esklav riske limit so revandikasyon a “Sak esklav bizin gayn rasyon egal!” Me, koze-la, li asyum kiksoz ki enn monstriozite: li asyum ki esklavaz-la li bon, ubyen omwen li kumsamem, kumsidire natirel, ubyen o-pizale, li inevitab. 

Ideolozi kapitalist lor ledikasyon, kan li koz “sak zanfan ena sans egal” ubyen “bizin ena sans egal”, sa reprezant enn deriv depi lalit pu abolisyon inegalite dan sosyete ziska enn lalit ki aksepte inegalite, me donn (ubyen pretann li pu donn) sans egal a sakenn pu so klasman dan ran inegal. Sanse, zanfan ki fer ‘byin’ lekol, bizin gayn plis larzan kan li al travay. Li bizin enn ‘meyer’ job. Sakenn so ran. Sakenn so larzan lafen dimwa. Ubyin si u vreman pa fer byen dan sa test la, petet u pa gayn enn job ditu, pena mem enn plas travay pu u ek u fami sipoze trankilman krev defin.

Deriv la byen kler dan enn kuran resan dan muvman fam. Finn ena enn deriv depi lalit pu emansipasyon fam ek liberasyon fam, ziska enn lalit kot viz selman “gender equity”. Sa vedir nuvo laliyn se pu fer desort ki fam okip otan pos direksyon ki zom, alinteryer yerarsi patriarkal existan. Fam sipozeman bizin mont lao dan piramid inegalite existan. 

Leta

Enn arsenal linstitisyon, sanki zot rann zot kont, evre lannwit lizur pu gard sistem inegal anplas:  ena  lafamiy (kuma institisyon), ledikasyon, guvernman, larelizyon, lapres, piblisite. Lansamb tu sa bann institisyon-la, dan so sans presi, apel “Leta”.

Tusala pu dir ki, mem si nu sanz sistem ledikasyon net, fer li parfe (ki nu finn truve pa posib parski sistem ledikasyon su ezemoni klas dominan aktyelman), pa sanzman dan sistem ledikasyon-la ki pu prinsipalman neseser pu sanz sosyete, ni pu sanz Leta. 

Purtan, numem dan Lalit, ki divan-divan parmi tu parti politik, pu ki ena sanzman sistem ledikasyon.

Enn sistem ledikasyon, li ena enn lot potansyel ki byen inportan pu nu dan Lalit. Li montre dimunn lir-ekrir. Li introdir zanfan a lide. Sa konseptyalizasyon lide, li esansyel pu enn vizyon enn nuvo sosyete. Pu konpran enn program politik ek enn stratezi politik, dan enn fason konsyan, li byen ede si u konn lir-ekrir.

Anmemtan, li inportan pu dir ki li selman dan kad enn prosesis revolisyoner ki lide egalite (ki li dan sosyete, dan lekonomi, dan ledikasyon) vinn potansyelman realizab. Anfet pli gran kanpayn ledikasyon ek literesi dan listwar limanite onivo enn sel pei ti fer dan Larisi zis apre Revolisyon 1917
, kan lamas dimunn ti ankor anplen sulevman. E sa ti enn laspe mwen koni sa revolisyon-la. Parey kuma bann pli gran kanpayn mobilizasyon pu montre lir-ekrir finn inisye pandan prosesis sanzman revolisyoner dan Lasinn
, Nicaragua, Gine-Bisau

, Mozanbik
, mem pli pre ar nu, Sesel, zis pu mansyonn ennde.

Dan Moris, nu kone ki pandan muvman kontestasyon Me 75
, etidyan ti pe dimann enn ledikasyon egaliter e anmemtan zot ti pe met an kestyon sa sosyete inegal-la.

Zordi, pu Lalit, nu konn linportans prepar dimunn pu sa kalite program ki reprezant enn gran bon an-avan. Nu kone ki li byen rar ki listwar prezant lokazyon pu sanz sistem ledikasyon profondeman, e li fer li, sirtu kan ena enn ase gran kriz. Nu bizin prepar nu o-maximem depi avan pu sa lokazyon la.

Lekonomi kapitalis pe dimann plis dimunn letre

Antretan, sistem ledikasyon li pa pe prodir ase dimunn ki konn lir-ekrir pu furni demand ki lekonomi enan. Kote “lesel sosyal”, ena mem enn menas enn muvman dan lot direksyon, setadir, enn parti klas mwayenn pe santi menas ki zot tom dan klas travayer, ondire “desann” lesel sosyal. Sa li akoz kriz ekonomik aktyel pe afekte sosyete an-antye, inklir dimunn dan klas mwayenn. Seki deza anba dan lesel sosyal pe buz fix e deplizanpli enn gran nomb parmi pe vinn pli mizer, pe tom dan somaz, travay preker, depandans lor sekirite sosyal, tandans viv par vol, lavant ladrog ek anzeneral enn lavi dan marz sosyete.

Purtan, ena buku dimunn zordi, sirtu dimunn byen-intansyone, ki panse ki buku sa bann problem ki pe gayne dan sosyete, kuma krim, vol, brakaz, vyol ek lezot problem sosyal, zot arive akoz “mantalite” dimunn. Alor zot kwar ki “bizin sanz mantalite dimunn”. Suvan zot krwar fer sa atraver ledikasyon. Dapre zot, si “sanz mantalite dimunn”, fer zot vinn “bon”, enn sel ku sosyete pu sanze, tu problem pu disparet. Tu dimunn, zot suzantand, pu mem vinn egal. Sa analiz la permet nu konpran tu sa kanpayn, sirtu par lorganizasyon ki finanse par patrona, ki ule kutkekut “edik dimunn”, sirtu dan rezyon pli mizer. Zot anvi “sanz zot mantalite”, dan enn fason paternalist e dan enn fason ki erezman pa pu marse. Tandi ki anrealite, pursantaz dimunn ki tom dan aktivite kriminel pu sirviv, li liye avek somaz, travay preker, problem lozman, setadir lekonomi. E si tu dimunn enn sel ku ti byen edike, sa pa pu kree anplwa, ni rezud problem ekonomik.

Dan Lalit, nu panse ki, mem avan gran progre dan sistem ledikasyon ki vini avek sanzman revolisyoner, ena serten sanzman ki ed zanfan, kan zot vinn gran, partisip pli fasilman dan lalit politik. Si nu tu aprann dan nu prop langaz, sa li deza enn liberasyon depi restan kolonyalism. Si tu zanfan konn lir-ekrir byen, e kontan lekritir ek lektir, sa osi, li enn liberasyon pu nu kapasite refleksyon. Si konteni seki anseyne dan lekol amelyore, li kapav ede pu devlop matirite zanfan. Si zanfan aprann reflesi, aprann lozik, devlop zot prop kreativite, sa usi, li ede. Kumsa, zanfan devlop enn lespri kritik pu ki zot kapav, zot-mem, met an kestyon sistem inegal ki anplas. Zot kapav met an-kestyon sa sistem ki pe tultan alimant sosyete de klas, e nuri sexism, rasism, kominalism e linzistis.

Seki nu pe propoze pu ledikayson dan sa Program-la, nu bizin realiz sa, li pa pretann ki li enn reset pu amenn egalite dan sosyete; lwen de la. Pu sa bizin sanz lekonomi atraver aksyon politik. Me, anmemtan, sanzman dan sistem ledikasyon, li ena so linportans: sirtu lefet ki enn meyer sistem ledikasyon kapav ede pu kree dinamik ver sanzman sistem-la an-antye.

Linportans sistem ledikasyon

Lalit finn tultan panse ki ledikasyon li enn mwayen inportan pu devlop potansyel intelektyel ek kreatif tu zanfan. Ki enn zanfan sorti enn fami ris ubyen pov, an-ord ubyen an-difikilte, sistem ledikasyon kapav kontribiye pu devlop so kapasite reflesi, so kapasite konpran lemond, ek so kapasite partisip dan kree enn nuvo lemond. 

Me, sistem ledikasyon ki anplas Moris pa pe fer sa ditu. Alor, nu dir bizin sanz li. Sa program-la, li enn propozisyon lor kimanyer nu kapav get sistem ledikasyon, kimanyer mazinn enn meyer sistem, e kimanyer nu kapav apiy enn-de demand sinp ki pu amenn nu ver enn sistem ledikasyon ki pu pli bon pu tu zanfan.

A nerport ki moman, ena ase buku dimunn ki chalennj sistem ledikasyon. Zordizur anfet ena buku. Zot partaz, par exanp, bann lide swivan: sistem ledikasyon kapav diferan, li kapav meyer, li kapav inplik mwens konpetisyon, li kapav pli egal, li kapav devlop potansyel tu zanfan. Buku dimunn, mem seki pa pe neseserman met an-kestyon sistem ekonomik ek politik, finn kan-mem devlop lide progresist lor ledikasyon pandan sa dernye 6-7 an. Sa li petet akoz kriz ekonomik pe amenn refleksyon, akoz dimunn klas mwayenn menase tom dan enn klas pli ba, e osi akoz an zeneral dimunn pa kontan truv inegalite parmi tipti zanfan, e zot pa kontan truv konpetisyon oprim tipti zanfan. Mem Steeve Obeegadoo, Minis Ledikasyon dan Guvernman MMM-MSM, ti anbark lor bann sanzman ki ti pe al ver rezyonalizasyon, e ki ti pe amorti konpetisyon. E zordi MMM pe met enn ka Lakur, kot li pe dir li kont konsep enn “elit” dan ledikasyon. Laplipar editoryalist finn pran pozisyon kont sa nuvo vag elitism ki ena dan Plan Minis Gokhool, otur A+. E Legliz Katolik, sirtu depi Lemet 1999, finn fer enn zefor pu re-oryant so lapros pu inklir zanfan klas travayer dan so proze edikatif, mem odetriman stati so bann kolez elit. Alor, ena enn ase gran chalenj kont Plan Gokhool. Danze ki zordi bizin evite se ki sa challenj la pran enn form kominal. 

Me, anfet depi tu bor, zordi-zur ena enn imans lafors sosyal ki pe challenj sistem ledikasyon lor bann bon pwen.

Kontestasyon

Depi tultan finn ena kontestasyon kont sistem ledikasyon kolonyal ki Moris finn erite. An Me 1975 etidyan kolez antye Moris ti manifeste pu reklam enn lot kalite ledikasyon: ledikasyon gratis, egalite dan nivo ledikasyon dan tu kolez, servi langaz maternel, respekte realite dan lekel zanfan viv, anseyn listwar Moris, plis liberte, enn ledikasyon ki napa repoz lor pinisyon-represyon, ki pa nuri kominalism ni sexism. Ena militan Lalit ki ti partisip dan sa muvman-la a lepok, antan ki etidyan ubyen antan ki profeser. Ziska ler, nu program finn inflianse par sa muvman-la e par lespwar ki li ti reprezante. 

Zordi, 31 an apre Muvman Etidyan Me 75, ankor ena efervesans otur kestyon ledikasyon. Anfet kontestasyon sistem ledikasyon zame pa finn arete. Li finn kontiyne mem apre viktwar lagrev 1975, kan finn introdir ledikasyon segonder gratis an 1977, parski anmemtan ki ena viktwar apre enn gran muvman, ena osi tuzur serten defet. Defet la se ki sistem finn kontinye byen inegal. Enn sistem ledikasyon ki tuzur kalke lor seki ti exziste 50 an desela, e ki ti kondann mazorite zanfan a travay dan karo. Alor kontestasyon finn kontiyne, e sa malgre plizir reform, reform byin timid, ki Minis Pillay
 ek apre li, Minis Obeegadoo
 finn sey amene. 

Sanzman dan lekonomi

Me rezon kifer ena efervesans dan ledikasyon zordi li angranparti akoz Moris pe kumans sibir lefe bann bulversman ekonomik mondyal. Proteksyonism ekonomik ki Moris finn profite depi lindepan​dans pe ebranle. Disik ek Textil ki ti pli gran anplwayer, e ki tulde ti fonksyone su rezim proteksyon​ist post-Lindepandans, pe kolaps. Anmemtan, Guvernman ek para-etatik ki ti pe anplway buku dimunn, pe diminye staf ek travayer. Alor, lekonomi lor sime enn kriz byin grav. E sa kriz la li pe pran form enn kriz lanplwa. Enn kriz ki dekul depi lozik kapitalist debride, setadir neo-liberalism, ki pran form, ant ot, aplikasyon regleman WTO, kot lalwa dimarse reyne, kot tu pei pu tom su dikta lalwa lof ek demand ek su lozik konpetisyon feros sistem kapitalist internasyonal.

Seki pe arive dan lekonomi li asontur afekte sistem ledikasyon ki anplas. Lekonomi Moris ki finn repoz sirtu lor prodiksyon kann ek disik ek lor Zonn Frans textil, ti kapav akomod limem ar enn lamas travayer “unskilled” ki pa ti neseser konn mem lir ek ekrir, kuma nu finn mansyone. Lekol ti servi kuma enn paste pu donn sertifika bann zanfan ki pu rant dan servis sivil agrandisan, e amezir Britanik ti retir so bann ofisye, e profesyonel ti-burzwa ti kit pei dan kanpayn lafreyer otur Lindepandans. Anmemtan para-etatik ti pe puse partu, ek nasyonalizasyon ti pe konverti sekter prive an sekter piblik. 

Alor, zordi sa vye model ledikasyon ki dekret enn mazorite zanfan “bon zis pu kup kann” san bon kondisyon travay, e ki fer enn sorting ar zanfan pu plas dan servis sivil, li nepli apropriye pu lekonomi kapitalist aktyel. Zordi li nepli posib kontiyne mentenir enn sistem ledikasyon erite depi lepok kolonyal ki finn viz pu reprodir, lane apre lane, naryen apar enn elit administratif ek profesyonel, anmemtan ki li deklar trwa-kar zanfan “unskilled”. Zordi avek santralizasyon mulen, avek masinn elektronik dan prodiksyon textil, avek devlopman lindistri ki repoz lor teknolozi kompyuter ek IT, lekonomi Moris nepli kapav akomod li ar enn mindev non-kalifye. Inplantasyon “Cybercity” dan Ebene ek proze guvernman pu fer Moris vinn enn “Cyber Island” pe met ankor plis presyon pu enn mindev kalifye.

Preske tu lantrepriz zordi pe rod dimunn ki konn lir ek ekrir byin, ki kapav servi kompyuter e ki alez lor masinn elektronik. Patrona aster pe rod dimunn ki letre, ki kapav fonksyone ek teknolozi deplizanpli sofistike. Alor, pa zis Lalit ek enpe progresist ki pe sey met sistem ledikasyon lor azanda, me asterla, klas posedan pe fer li. Anmemtan, paran klas travayer pe realize ki zanfan bizin ledikasyon pu preske tu kalite plas travay ki pu existe dan lavenir. E zordi paran ot-tit-burzwazi dan enn panik pangar zot zanfan pa reysi kan bann gran plas travay dan lepok globalizasyon pe oblize uver a aplikan internasyonal. Pu tu sa bann rezon la, ena tu kalite nuvo linstitisyon edikatif ek formasyon ki finn surse kuma sanpiyon inpe partu. Akoz samem ena presyon lor lekol, kolez ek Liniversite pu prodwir sikse akademik. 

“World class quality education”?

Alor, anfet li realite ekonomik zordi ki pe dimann ki ena plis dimunn avek enn ot nivo ledikasyon ubyen enn “world class quality education” kuma Minis Gokhool pe repete tulezur. 

Me eski Plan Gokhool pu furni sa kalite ledikasyon ot-nivo la?

Zame.

Sa kategori “A+” ki Gokhool finn introdir, li pu kuma enn viris dan enn sistem ki deza pa bon.

O-nivo primer, deza ti ena divizyon an “bon” lekol, lekol ordiner, ek lekol ZEP (Zone Education Prioritaire). “Bon lekol” li deza pa ti “bon” ditu, me ti plito montre zanfan aprann kuma peroke kimanyer pas lexame. Lekol ordiner, li deza parey, exsepte li pa reysi tir osi bon rezilta lexame. E ZEP, li deza fer zanfan santi apar, kuma bann defavorize. Deza dan sekter primer osi, ena lekol prive peyan pe puse kuma sanpiyon. Deza ena konpayni prive ki pe sponnsor sertin lekol ZEP. Ena osi biznes leson prive, komers liv lekol ki pe ranforsi sa tandans-la. Avek A+, seki pu arive, se swadizan “bon lekol” pu provok plis “rush” ver zot. Paran, profeser, zanfan pu pli rant dan “rat-race” ki Obeegadoo ti pe rod amorti. Pena okenn plan pu ed lezot lekol ordiner ni lekol ZEP prodir pli bon rezilta. 

Deba lor kerikilem ek lor langaz maternel pu medyom, pu aret anplas. Tu dimunn pu zis re-rant dan sa konpetisyon sovaz la. 

O-nivo pre-primer, pu ena ankor plis presyon pu prepare pu sa lexame CPE-la! Deza ena profeser pre-primer ki dir zot “ofer lanseynman dan preprimer pu klas Std I ek II”.

Kote segonder, nuvo Kolez Nasyonal elitist avek sistem A+ zame pa pu amenn sa “world class quality education” ki zot pe vize. Zanfan ki finn aprann par-ker e sorti dan premye 1,260 riske deza abriti. Pandan segonder zot pu kontiyne sa rezim konpetitif mortel la, zot pu kumans devlop enn fos lide zot “siperyorite”, e zot pu ena tandans pli abriti, pli aprann par-ker. Pena naryen ki pu ed zot reflesi indepandaman, ni servi lozik ni zot kreativite. Li sertennman pa pu world class quality education.

Apar sa 1,260 zanfan, leres pu divize ant “Kolez Rezyonal”, kot Gokhool pa finn anons okenn plan, e “Prevok”, kot Gokhool paret finn abondonn zot net. Li pe mem rod detas klas Prevok depi ‘mainstream’ segonder. Anmemtan, li pe fer prevokasyonel redwir a “aprann enn metye”, san okenn posibilite return dan filyer akademik si zot fer byen. 

Anplis, deza ena enn ta nuvo kolez prive peyan, kuma Le Bocage, Ecole du Centre etc, pu “elit” ekonomik. 

Alor, segonder divize dan enn fason atros. E li pu enn fayit total.

Kote tersyer, Guvernman fini kumans ofer “sekter tersyer” a investisman konpayni prive miltinasyonal. Setadir, pe menas enn privatizasyon ase grotesk ledikasyon tersyer. Liniversite riske vinn peyan, amezir konpayni prive proteste ki pena “sibsid egal”. Dapre World Trade Organization atraver General Agreement on Trade in Services, Guvernman pa gayn drwa met sibsid lor serten prodikter e pa lor lezot. Mem dan ledikasyon.

Anmemtan, konpayni textil CMT, enn konpayni prive, fini kumans finans enn kur Liniversite Moris ki taye lor mezir pu fitir anplwaye so lizinn textil.

Fayit sistem ledikasyon

Plizir Rapor
 lor ledikasyon, apre enn seri Komisyon, finn rekonet ki sistem ledikasyon Moris nesesit enn reform. Dan Lalit nu panse sistem ledikasyon pe fer ditor tu nu zanfan. Li fer ditor pa zis zanfan ki pa reysi dan CPE, me osi leres zanfan ki pase, mem ek “bon” rezilta. Ala dram ki Lalit pe konstate. 

Finn ena resaman enn grup sikolog ki finn exprim zot inkyetid lor danze ki introdiksyon sistem A+ reprezante pu devlopman emosyonel e kognitif zanfan. Zot ti exprim zot atraver enn let kolektif adrese a Minis Ledikasyon
. Ena lektyurer Liniversite Moris ki deplor lefet ki zelev liniversite sufer enn defisit “devlopman kognitif” ki rann zot letid byen difisil pu zot. Dan enn lartik lor lagazet Le Mauricien
, enn ex-zelev Kolez Royal, ki konsider limem kuma form parti elit intelektyel, finn explike seki li finn sufer dan lekol, kimanyer sistem ledikasyon Moris finn fer li ditor, e kimanyer si li finn “reysi” dan lavi, li malgre sistem ledikasyon napa akoz de li. Dan enn Forum Piblik lor Langaz ki Ledikasyon pu Travayer ti organize dan lane 2002, Dr. Ram Seegobin ti fer enn analiz preske idantik, baze lor so prop lexperyans. Li ti explike kimanyer li santi li finn pran li apepre 6 an pandan so letid liniversite, kot li santi li finn bizin met buku zefor adisyonel, pu li ratrap lavans devlopman ki zenn Angle dan Kolez Balliol dan Liniversite Oxford ti ena. 

Rapor ki MES
 fek tire lor rezilta lexame CPE 2005 demontre klerman fayit sistem ledikasyon primer Moris. Nivo dan tu size finn bese. Li dir ladan ki laplipar zanfan pa reysi devlop enn lespri kritik, ki zot pa konn servi lozik pu reponn kestyon. Okenn zanfan pa finn gayn maksimem pwin dan ekrir ese Angle e 33.5% zanfan finn gayn zero. Zot finn osi not enn move performans dan Matematik ek Syans akoz seki zot apel “poor language skills”. Buku zanfan, zot dir, aprann par ker e travay dan enn fason mekanik. 

Rezilta enn letid British Council an 2006, dan diferan kolez inklir ‘Star Colleges’, finn demontre ki nivo Angle byin ba. Plizir konpayni internasyonal dan Cybercity finn konstat sa mem problem-la. Setadir zot finn truve ki nivo ba dan langaz (Angle ek sirtu Franse) parmi Morisyin ki zot pe rekrite.
 Zot finn truve ki gran mazorite bann zenn Morisyen, ena parmi avek degre liniversite, pena enn bon nivo Franse koze, e zot Angle ekrit feb. Nivo Franse ek Angle ki zot finn akerir lekol pa ase elve pu zot evolye dan sa nuvo lemond travay-la, mem dan enn travay pa tro “skilled” kuma korl sennter. Alor, nu pe truve ki sistem aktyel li pa zis al kont lintere tu zanfan Moris, me li mem al kont lintere devlopman ekonomik Moris (dapre kapitalism) pli divan. Kuma Tove Skutnabb-Kangas
 ti dir dan Kozri Teat Por Lwi organize par LPT le 28 Septam 2002, kan li pe fer nu remarke ki li enn lepok kot lekonomi pe dimann kreativite: “Kreativite vinn avan tu inovasyon. Sa li vre mem kan u prodwir obze ek komodite. Linvestisman swiv kreativite, e milti-lengwism ot nivo ogmant kreativite. Lanseynman ‘aditif’ [kan azut nuvo langaz lor enn progre ki fini fer dan langaz maternel] amenn milti-lengwism ot nivo, e donk tip ledikasyon ki napa amenn ver enn milti-lengwism ot nivo, li pe anpes kreativite. Savedir, ki ledikasyon ki pa fer atraver medyom langaz maternel lepep, li gat lavenir sa pei la pli divan. Sa li konsern tu dimunn.”

Letid anfaver servi Langaz maternel

Buku letid dan lemond finn demontre ki langaz maternel meyer zuti pu servi pu montre dan lekol. Setadir, medyom bizin langaz natirel zanfan. Dan enn diskur resan, Dr. Arnaud Carpooran
, lingwis Liniversite Moris, finn donn enn pozisyon kler ek net lor linportans manye langaz maternel byen dan devlopman kapasite reflesi. 

Resaman Asosyasyon pu Devlopman Ledikasyon dan Lafrik (ADEA) finn komandite par Linyon Afrikin pu fer enn long letid lor kestyon langaz dan ledikasyon dan Lafrik
. Zot rezilta montre ki bizin servi langaz maternel zanfan pandan omwen premye 6 an lekol, pu ki devlop intelizans zanfan o-maximem. Zot finn osi truve ki pli medyom li res langaz maternel, pli rezilta la bon. Li osi kler ki aprantisaz, ek rezilta, dan Angle ek Franse buku pli bon kan medyom li langaz maternel zanfan. Taler, nu re-vinn lor la.

Letid pli koni ek pli long finn fer dan Leta Zini (David Ramirez, ant 1983-1991
), kot pandan 8-an bann exper finn swiv zanfan dan 51 lekol primer dan Kaliforni, Texas, Laflorid, New York ek New Jersey. Rezilta zot letid finn demontre ki pli lontan zanfan anprann dan so lang maternel (sirtu Espanyol, laba) pli li fer byin dan tu size, ki li Syans, Matematik, ikonpri dan size dezyem ek trwazyem langaz. Lezot letid similer dan Mali, Mozanbik
, Haiti
, Zanbi, Malawi, Guatemala, Nizeria
, Papua Nuvel Gine finn donn mem rezilta. Letid par Jim Cummins
 donn ankadreman teorik pu konpran sa bann letid la, parski li finn truv 2 diferan kalite metriz langaz, enn konsern kominikasyon ordiner, seki li apel Basic Interpersonal Communication Skills (BICS) ki li posib pu akerir dan enn langaz ki pa u langaz maternel, ek lot la konsern metriz refleksyon abstre, seki li apel Cognitive Academic Language Proficiency (CALP), ki kareman pati si u pe aprann atraver enn dezyem langaz. So letid, ek letid par Tove Skutnabb Kangas
, montre ki li pran 7 an apre lafen letid segonder (pandan letid tersyer) pu kikenn kapav ratrap retar ki lanseynman dan langaz non-maternel provoke.

Dapre sa dokiman travay ki sa grup exper ADEA (Association for the Development of Education in Africa) pe diskite kumansman sa lane-la, baze lor letid dan 25 pei Lafrik, zot pe truve ki bizin ranforsi e devlop itilizasyon langaz maternel pu omwin 6 an dan lekol pu ki ena reisit akademik dan langaz ofisyel u dan langaz etranzer. Dapre zot, kan ena kondisyon optimal, li pran 6 a 8 an pu anprann enn dezyem langaz sifizaman byin pu servi li kuma medyom lanseynman (dan Lafrik kot kondisyon napa optimal, li posib li pu pran pli buku lane). Zot pe rekomande ki servi langaz maternel ubyen langaz nasyonal dan tule 3 nivo: primer, segonder, tersyer. E zot dir, pu atenn maximem stad aprantisaz lang maternel/lang nasyonal, bizin servi exklizivman langaz maternel kuma medyom lanseynman dan kumansman lekol pu osi lontan ki posib, e lerla kapav pas a langaz ofisyel (kuma Franse, Angle, Portige) kuma medyom osi tar ki posib e pu sertin size selman. Dapre zot resers zot tu pe konklir ki bizin mintenir langaz maternel kuma size u medyom lanseyman tutlong sistem-la.

Zenosid

Tu pedagog rekonet zordi ki lekol Moris pa zis fer ditor “emosyonel” nu zanfan kan reprim langaz maternel zanfan, me osi fer “ditor mantal” nu zanfan, setadir antrav devlopman zanfan-la so kapasite reflesi. Dapre Lartik 2 Konvansyon Nasyon Zini kont Zenosid
, sa kalite “ditor mantal” kan reprim langaz maternel enn zanfan dan lekol konsidere kuma zenosid. Sa vedir zenosid li pa vedir selman “tuy enn pep”, me fer “ditor mantal” enn pep. Dan sa ka-la, “pep”-la se grup dimunn Kreolofonn ek Bhojpurifonn. Siprim langaz maternel, li osi konsidere kuma zenosid dan enn dezyem fason: kan enn sistem ledikasyon reprim langaz maternel enn pep, sa Leta ki inpoz sa represyon la li kupab zenosid, setadir li pe detrir, ubyen rod detrir, enn pep ki definir kuma enn pep par so langaz. Andotmo, Leta pe rod “devid” sa kategori dimunn ki apel “Kreolofonn ek Bhojpurifonn” e, par fors zanfan atraver lekol, vinn Frankofonn ek Anglofonn. Guvernman PT-PMXD pe kontiyne komet enn zenosid. Parey kuma lezot Guvernman avan. LPT ti deza ekrir enn let uver a Minis Obeegadoo
 kan MMM ti o-puvwar, pu akiz Leta zisteman de sa zenosid la.

Dayer Leta Moris enn siynater Konvansyon Internasyonal Drwa Zanfan. Lartik 29 (a) sa Konvansyon-la dir ki ledikasyon zanfan bizin viz pu “devlop zanfan-la so personalite, so bann talan so kapasite mantal ek fizik ziska so pli gran potansyel”
. Eski sistem ledikasyon Moris reponn a sa kalite vizyon-la?

Par kont, dan Komanter Final (Concluding Observations, koni kuma COBS) “Komite Nasyon Zini” su Konvansyon lor Drwa Sivil ek Politik ti felisit Leta Moris akoz li finn pran serten mezir pu servi Kreol ekrit dan lekol. 

 Reform

Li vre ki finn ena Minis Ledikasyon (sirtu Minis Pillay ek Obeegadoo) ki finn sey amenn sertin reform me zot tu pa finn ena ase kuraz ni volonte politik pu al ver enn veritab remiz an kestyon sistem ledikasyon Moris. Reform Obeegadoo ti sey diminye konpetisyon dan lekol e asire ki tu zanfan kapav al lekol omwin ziska laz 16 an. Li bon. Me so plan ti tro timid e sirtu li pa ti vremem repoz lor mobilizasyon etidyan, profeser e paran anfaver enn ledikasyon ot nivo pu tu zanfan. Sa febles la finn direkteman amenn reaksyon “Plan Gokhool”.

Sistem ledikasyon deplizanpli kritike zordi. So bann febles e defayans pe expoze uvertman divan tu dimunn. Ziska so sistem lekzame, enn restan kolonyal su sipervizyon Cambridge, pe sufer kritik
. Ena kritik depi tu kalite milye. Mem Legliz Katolik, ki ti ena tut-enn-listwar promuvwar ledikasyon ase elitist e osi “spesifik”, zordi pe remet ankoz konpetisyon atros dan ledikasyon, lefet ki sistem ledikasyon pe abandonn seki fel CPE, e tu resaman li pe mem kumans defye politik langaz ki anviger dan lekol depi lepok kolonyal. Zot finn al delavan ek introdir langaz Kreol dan bann klas dan Prevok dan preske tu zot kolez. Ala seki Levek, Maurice Piat ti dir resaman, “Kan dan lekol enn zanfan truv ki koz so lang maternel, ki li kapav ekrir so lang maternel, li gayn enn santiman inkrwayab de rekonesans e dakey”
. E dapre letid BEC, ena indikasyon kler ki zanfan dan sa bann Prevok kot servi langaz Kreol kuma medyom ekrit, pe fer buku progre
. 

Ena sindika dan lanseynman ki, zot osi, pe rod pran pozisyon anfaver enn meyer kalite ledikasyon. Profeser ena enn rol inportan pu zwe dan tu prosesis sanzman sistem ledikasyon. Li ase trakasan, nu bizin fer sa remark la, ki pu lemoman, preske tu sindika dan sekter ledikasyon pe met tu zefor inikman lor kondisyon lanplwa, pe veye ki drwa aki zot mamb prezerve, konsolide e aprofondi (bann batay byen inportan), me odetriman zot devwar amenn propozisyon pu enn meyer sistem ledikasyon. Anmemtan ki zot amelyor kondisyon travay profeser, zot bizin osi diskit konteni ledikasyon ki lekol pe ofer, medyom lanseynman, sistem pinitif ki reyne, e vinn delavan ar bann propozisyon ki dan lintere tu zanfan. Zot bizin kapav propoz enn proze ledikasyon pu Moris antye. Kan sindika vinn delavan avek enn proze ledikasyon, lerla ki paran pu kapav vinn zot alye dan ket pu enn meyer ledikasyon, e osi dan ket pu meyer kondisyon travay. Sindika profeser dan Lafrans enn veritab lexanp manyer ki sindika kapav rant dan deba lor natir ledikasyon
.

Buku editoryalis
, akademik ek pedagog
 dakor lor nesesite imazinn enn lot kalite ledikasyon pu Repiblik Moris, enn ledikasyon ki koresponn a lepok modern e ki dan lintere tu nu zanfan. 

Samem ki Lalit finn tultan revandike. 

Nu sagren kan nu tann paran dir bann zafer kuma: “Mo ule enn bon lekol pu mo zanfan,” kan li ti pu telman al plis dan direksyon progre pu tann samem paran-la dir (kuma dan buku lepok paran anfet dir): “Mo ule donn kudme re-os nivo lekol dan nu landrwa.” Dan serten lepok pli an-muvman, samem paran-la kapav swet enn pli bon nivo lekol dan pei la net, ubyen mem dan lemond la an antye.

Progre Langaz Maternel 

Pandan buku lane pozisyon Lalit lor ledikasyon e lor langaz maternel finn marzinalize, delibereman, e parfwa finn mem kareman reprime. Kuma pandan Seminar Nasyonal lor Langaz organize par Guvernman MMM an 1982
 dan Liniversite Moris, kot bann organizater ti interdi reprezantan Lalit e lezot lorganizasyon ki anfaver langaz Kreol, prezant zot papye an Kreol. Chermenn Seminar-la, ti mem kup mikro kan reprezantan Lalit, Rex Stephen, ti kumans adres lasistans an Kreol. 

Represyon pa finn dekuraz nu pu kontiyn travay anfaver langaz Kreol. Okontrer nu finn persiste ekrir e pibliye trak, poster, lagazet, liv, revi, program dan langaz Kreol. E mem met dibut e tini enn sitweb, avek buku tex an Kreol. Personn pa pu nye zordi ki langaz Kreol finn fer enn progre imans
. Tu lalit ki dimunn amene ver plis laliberte, li amenn progre. Zordi langaz Kreol pe servi deplizanpli dan diferan domenn osi varye ki piblisite, spektak limur, literatir, fim, lor radyo, televizyon, dan lapres, pu avoy SMS, dan lamizik popiler, pu liv zanfan, pu liv lor tu kalite size, lor lafis, dan pyes teat, Lakur Lazistis, dan diksyoner, e lor pankart
. Pu lexame iskiper bato. Pu lexame polisye an Angleter ki anvi gayn enn alowenns interpret dan Lakur laba. Dan plizir Minister pe servi langaz Kreol ekrit. Patrona pe servi li pu so kod kondwit, pu so bann kanpayn. Ledikasyon pu Travayer finn mem met dibut enn Yunit tradiksyon telman ena demand pu tradir tu kalite text an Kreol stenndard. Buku dimunn zordi rekonet ki li inportan servi langaz maternel pu montre dan lekol. 

Elaborasyon enn sistem lortograf koeran pu Kreol atraver “Grafi Larmoni”
 an 2005 form  parti  sa progre-la. Li reprezant enn pa inportan dan prosesis ver introdiksyon langaz Kreol dan lekol. Progre ki nu pe truve-la li angranparti gras a presyon konstan e travay inlasab ki Lalit e lezot lasosyasyon dan muvman anfaver langaz Kreol ek Bhojpuri finn fer
. Sa konba-la bizin kontiyne ziska ki Kreol ek Bhojpuri gayn zot ful rekonesans ofisyel, e ena mem stati ki Angle ek Franse.

Eritaz ki Diviz Zanfan

Legliz Katolik finn ena enn rol byen gran alinteryer sistem nasyonal, e sa finn ena 2 kalite lefe: enn kontribisyon dan devlopman lekol, e osi enn potansyel divizyon ki parfwa enn divizyon reel ant zanfan, lor baz relizyon ek klas. Sa divizyon-la finn aksantye akoz ena deza buku kominalism dan sosyete partu.

Avan ki Legliz Katolik ti opoz GN 114
, li ti aksepte inplisitman ki li form parti integral dan sistem ledikasyon nasyonal. Apartir so lopozisyon a GN 114, Legliz finn kumans enn kanpayn pu dir ki li detenir enn “proze edikatif ki spesifik”, e sa finn amenn sa long batay destriktif ki finn swiv. Kan Armoogum Parsooramen ti Minis Ledikasyon dan Guvernman MMM-MSM, li ti met dibut 2 Selek Komiti
 (avek kuma prezidan Madun Dulloo ek Jean Claude de L’Estrac, respektivman) ki finn provok enn kominalizasyon a utrans depi 1993. Sa 2 Selek Komiti finn reprezant dan lefe enn trok organize par Leta ant “Langaz Oryantal konte pu ranking CPE” v/s “Legliz Katolik gayn drwa gard 50% plas rezerve” dan so bann kolez elit. Sa finn met do-a-do kominalist dan 2 kominote. 2 kote finn kumans bann mobilizasyon popiler, liye ansam avek bann prose dan Lakur Siprem.

Dan enn premye tan, Legliz ti ranport 2 viktwar legal, alor trok la ti vinn danzere dan enn direksyon, lerla Konsey Prive Larenn finn donn Suttyhudeo Tengur rezon dan tulede kote, ki finn provok enn danze dan lot kote. 

Lerla kan kote Tengur finalman gayne e Langaz Oryantal kapav konte pu ranking CPE (enn demand absoliman rezonab), lerla dan Plan MMM-MSM, Obeegadoo finn deside pu “sorti dan kriz-la par galup par divan” (ki osi enn bon zafer), e li finn kareman aboli ranking. Me, li ase normal ki dimunn otur S. Tengur pu ankoler. Zot viktwar finn vinn Pyrric, setadir vid. Kan Plan Gokhool materyalize, dimunn otur S. Tengur, zot anfaver. Zot finn osi realize ki buku dimunn ki ti byen anfaver konpetisyon avan, e ki anfaver konpetisyon dan tu lezot domenn, enn sel ku kont konpetisyon pu A+. Alor otur Tengur, ena dimunn ki brake kont mezir progresist, pa telman akoz zot kont, me akoz pwa listwar. E zot pa pu ena tor pu kestyonn kredibilite dimunn otur lidership muvman anti-A+. Alor, Plan Gokhool finn gayn enn parti so lafors depi sa reaksyon a enn listwar elitism, enn reaksyon ki pe aksantye-mem, an-sene mem depi sa 2 Selek Komiti modi la. Zordi defi se pu depas tu sa listwar lur divizyon-la. 

Fayit anseynman Literesi

Literesi ena enn gran linportans dan ledikasyon. Lir ek ekrir, li enn skil ki bizin aprann konsyaman. Li paret enn evidans pu dir sa, me ena dimunn pa fer diferans ant akerir langaz natirelman, ek akerir literesi. Fode anseyn literesi pu zanfan aprann li. Alor sistem ledikasyon ena enn devwar montre tu zanfan lir ek ekrir. Plis, literesi ena linportans lor enn lot nivo: enn program literesi pu adilt, dan enn pei kot lamwatye dimunn plis ki 12 an pa kapav ni lir ni ekrir.

Nu pu donn enn explikasyon bref lor linportans ki Lalit donn literesi.

Nu rekonet ki amezir nu aprann lir-ekrir, nu osi aprann met nu prop panse andeor de nu, dan lemond.
 Sa permet nu aprann servi nu lespri dan enn fason ordone, pu analiz nu prop refleksyon ek refleksyon lezot dimunn. Li pa zis pu “kominikasyon”, non. Li pu konpreansyon. Nu devlop enn nuvo kapasite, ki pa devlop byen lwen san lekritir. Nu anfet aprann enn nuvo kapasite manye langaz ki diferan depi kominikasyon inter-personel ordiner.
 Konesans, lasyans, analiz, kreativite intelektyel, tusala, devlope atraver sa nuvo kapasite manye langaz a enn ot nivo, ki depas “kominikasyon” kotidyen.

Me, dan lekol, suvan sa kapasite manye langaz a enn ot-nivo li pa devlope ditu. Nu travers lekol primer ek segonder, ek mem liniversite, sanki nu finn aprann manye langaz a sa ot-nivo la. Nu zis aprann lir-ekrir pu mem bezwen ki nu koze ordiner, setadir “kominikasyon” kotidyen. Sirtu kan siprim langaz maternel, setadir langaz natirel, dan sistem ledikasyon kuma fer Moris, sa li anpes nu devlop nu nuvo kapasite langaz a ot-nivo. Bann koleg Lalit dan LPT finn remarke ki adilt ki pa finn al lekol ditu paret ena kapasite langaz pli devlope ki adilt ki finn al lekol kot langaz maternel finn siprime. 

Lide ki nu ena 2 kapasite langaz ase separe (pu “kominikasyon” ordiner, ek pu kognisyon akademik, ki liye avek literesi), asontur, ena enn gran linportans kan nu liye li ansam ek travay intelektyel inportan ki bann sosyalist revolisyoner ena pu fer pu challenj ezemoni ideolozi dominan
. Si nu pa devlop nu kapasite mannye langaz a enn ot nivo kognitiv ek akademik, nu pu gayn difikilte ranvers sistem la. Sa li parski pu ranvers sistem kapitalist, nu bizin ena enn gran lamas dimunn ki pe vinn de plizanpli “konsyan”, setadir sakenn pe “konpran”, e pe mem “kontribiye” dan enn program an-komen ek lezot dimunn. Sa vedir, nu pe tom dakor lor enn vizyon, ek lor stratezi kimanyer ariv laba. Sa inplik enn kapasite manye langaz ki byen ot nivo. 

E si, asterla, nu pran sa lide-la ansam avek Paulo Freire so lide ki literesi (adilt, me osi zanfan), si li byen fer, ed u “lir lemond” dan enn fason kot u pa pe zis “pran lemond” dapre ideolozi dominan, me u pe interpret li par u-mem. Alor u pa pe zis aprann “lir bann mo”. Literesi li plis ki “lir bann mo”. Li enn fason konpran lemond politik otur de u, dan enn nivo abstre, osi byen ki konkre
.  Anmemtan, enn adilt ki pe aprann lir, li partaz ek so profeser so fason “lir lemond”, alor li dubleman enn liberasyon depi ideolozi dominan.

Dan lekol, literesi, sirtu kan li dan langaz ki zanfan pa kone, li redwir a enn metye byen restren. Li pena okenn sa laspe “lir lemond” ladan.

Enn lot kalite lekol posib

Tu dimunn swete zordi ki lekol vinn enn plas kot zanfan lib pu exprim li e devlop tu so kapasite e epanwir. Tu dimunn swete ki so zanfan gayn enn ledikasyon ot nivo, e kan u poz zot kestyon, u realize ki, ofon de zot, zot anfet swet enn bon ledikasyon pu tu zanfan, pa zis pu zot prop zanfan. Lalit osi parey. Samem ki nu finn propoze depi tultan. Samem ki finn alabaz bann lexperyans edikatif inovatris
 e rekoni antye lemond kuma lekol Summerhill dan Langleter ki A.S. Neil
 ti inisye, lekol popiler Celestin Freinet dan Lafrans
, bann serk kiltirel Paulo Freire
 dan Brezil e Sili, e avan zot tu, bann metod Maria Montessori
 ti devlope dan Litali, e ki finn vinn baz ledikasyon preskoler partu. Dan Moris osi ena lorganizasyon kuma Lekol Koperativ
 (sirtu onivo segonder), Ledikasyon pu Travayer
 (sirtu onivo literesi), Playgroup
 (sirtu onivo preskoler), Bambous Health Project
 (sirtu lor kestyon lasante, prevansyon maladi ek konseptyalizasyon lekor), Muvman Liberasyon Fam
 (sirtu lor kestyon biolozi fam, ek ket pu enn sosyete anti-patriarkal) finn inspir zot depi sa kalite lexperyans edikatif-la. E, a-zot-tur, zot finn devlop plizir nuvo pedagozi, pedagozi byen avanse. Zot parmi bann lexperyans ki reprezant zerm sa ledikasyon alternatif ki Lalit pe propoze.

Vizyon

Pu Lalit ledikasyon ti oredi vedir epannwisman tu zanfan. Tu zanfan ena zot potansyel. Lekol bizin ede pu ki sak zanfan devlop so ful kapasite pa zis intelektyel ek fizik, me osi enn matirite emosyonel.

Ledikasyon ti bizin vedir laliberte pu aprann. Premye liberte se servi langaz ki nu servi natirelman,pa inpoz enn langaz ki pa nu langaz natirel
.

Ledikasyon vedir tu zanfan konn lir, ekrir ek konte byin. Ledikasyon vedir plis ki sa. Li ule dir devlopman enn lamur pu lektir. Nu ule ki depi byin boner zanfan aprann kontan liv. Kapasite pu ekrir, pu exprim an ekrit lor tu kalite refleksyon, li enn skil diferan depi lektir, ki li osi, li bizin nercher dan sak zanfan.

Ledikasyon osi vedir devlopman enn lespri lozik e rasyonel. Li vedir enn lespri syantifik. Nu ule enn ledikasyon kot zanfan anprann reflesi, konn mannye Matematik byin, konpran koz ek lefe, konpran sayd-efek, lefe ki pa vuli, e lefe ki asontur vinn lakoz enn lot zafer. E nu ule devlop lamur pu lasyans, anprann lor listwar liniver, lor nu bul later, lor lavi, lor listwar limanite osi byin ki lor listwar Moris, lor kimanyer nu lekor ek nu lespri ek nu lemosyon fonksyone. Kumsa zanfan osi kumans konpran maladi e konn lor lasante. Aprantisaz bann size kuma Syans e Matematik vinn interesan kan anseyne atraver zwe, kuma Chess, atraver experimantasyon dan laboratwar. Kapav mem inklir aplikasyon lasyans dan futborl, si futborl pe interes zenn.

Selebrasyon laniverser Einstein so dekuvert syantifik ti kapav enn lokazyon pu organiz latelye, konferans ek festival lor lasyans. Pena okenn rezon kifer tu zanfan pa gayn enn introdiksyon a bann gran panser syantifik, e zot kontribisyon.

Zordi avek Grafi Larmoni li fasil pu devlop tu kalite travay tradiksyon liv tex. Minister ena zis pu lev enpe kas pu donn enn pri pu pli bon tradiksyon sak liv lekol par enn profeser sa size la. Lerla u ena akse direk a konesans dan u prop langaz.

Ledikasyon a ot-nivo vedir konn mannye plis ki enn langaz, plis ki langaz maternel. Kan anseyn Angle, Franse, langaz Oryantal, lezot langaz, bizin anseyn li lor pli bon baz posib: setadir lor baz enn langaz maternel a ot nivo. E pu aprantisaz dezyem ek trwazyem langaz (ek katriyem ek sinkyem osi), kapav ena bann laboratwar langaz dan sak kolez kot pu devlop bann kur modern pu anseyn kur langaz. English as a Foreign Language (EFL) ek English as a Second Language (ESL) finn devlop enn pedagozi byen avanse.

Zanfan bizin kapav servi kompyuter byin, e osi konpran so teknolozi ofon. Sa vedir, konn met enn gadjet kuma kompyuter dan so plas dan liniver, e pa zis aprann servi li dan enn fason alyene.

Anplis de sa, fode ki ledikasyon asire ki dimunn ki pe anprann santi li alez pu li gayn sa konfyans neseser pu li exprim li libreman. Sa vedir, kote disiplinn, li kiksoz ki bizin emann depi dan lamur pu konesans ki zanfan natirelman ena. Disiplinn, li ti devet sorti dan sa kiryozite sak zanfan amene dan enn klas lekol.

Ledikasyon osi vedir kreativite. Zanfan pu konn gard e servi zot kapasite emerveyman divan liniver ek lanvi pu kree nuvo lide, invant tu kalite zafer, kontan lar, band desine, kree lamizik, invant nuvo gadjet, e pus lasyans pli lwen dan so konpreansyon nu liniver.

Ledikasyon ki Lalit pe propoze li pa pu zis favoriz devlopman ‘mixed abilities’ kuma BEC pe anvi fer, me li pu osi permet devlopman bann potansyel miltip (‘multiple abilities’) ki tu zanfan ena.

Pu Lalit, ledikasyon vedir ankuraz zanfan pu travay an grup san konpetisyon malsen, ni konpetisyon kri, ni konpetisyon destriktif. Li vedir pratik spor, lekzersis ek zwe kot zanfan anprann korpere e devlop lespri dekip, osi byen ki konsantrasyon ek kapasite individyel. Kapav ena turnwa Chess, konkur elokisyon, e deba par lekip ant diferan lekol ek kolez. Sak lekol kapav ena so prop benn lamizik ubyen lorkes kot zanfan tu laz kapav integre, kapav zwe tu kalite diferan lamizik. Pu ankuraz devlopman enn lespri larz parmi zenn, ti bizin ena enn opsyon pu tu ‘school leavers’ fer enn an travay volonter pu pei, ki lerla konte kan zot fer aplikasyon pu enn lot travay.

Fode ki ledikasyon nepli separ dimunn an diferan “kominote”, ki li pu leson langaz ansestral ubyen relizyon. Sa vedir ledikasyon bizin sekilye, kot zanfan pu anprann, parmi so size, listwar bann lide, filozofi, listwar larelizyon ek osi lor diferan kiltir.

Lar de-viv pu form parti integrant ledikasyon, atraver lanseynman size kuma kukri, zardinaz, kimanyer fer bann ne, lor lapes, kimanyer sweyn zanimo, plante, lor fers ed, zistwar oral. Sa kalite size-la kapav fer lor baz rezidansyel dan bann Sant pre kot lamer, kuma deza fer kanpe pu bann 6yem, ubyen akote bann karo ubyen lelvaz, pu aprantisaz. Sa pu anmemtan ankuraz zanfan devlop konfyans dan zot prop kapasite e ed zot dan zot aprantisaz pu vinn plis indepandan depi lafami.

Ledikasyon ti bizin vedir demokrasi. Zelev pu inplike plis dan desizyon ki konsern zot kolez. Bizin Students Council ki eli demokratikman e kot ena reprezantan zelev par klas ubyin par form onivo sak kolez. Kapav ena 2 reprezantan etidyan dan P.T.S.A. (Parents Teachers Students Association).

Sak lekol bizin ena bann program spesyal pu zanfan ki ena diferan andikap mantal u fizik. Bizin ena kur spesyalize gratis kuma pu zanfan disleksik, surmye, malvwayan, u ki sufer kit andikap mantal ubyen fizik. E fode ki sa bann zelev-la integre dan sistem ledikasyon e nonpa separe kuma Basic Schools ti ete avan ubyen ZEP zordi. Sistem ledikasyon bizin nercher koezyon sosyal.

Lekol bizin organiz pu zelev ena akse a infirmye ek sikolog.

Etan done ki Ledikasyon Preskoler li enn pon ant lakaz ek sistem skoler, dan Lalit nu panse ki li bizin reflet sa lyen ant enn lanvironnman lakaz ek lekol. Lekol bizin enn plas kot konesans informel ki zanfan deza ena kapav transmet dan klas. Ena tut enn larises konesans ki zanfan akerir dan lafamiy, parmi so kamarad dan landrwa, ki bizin integre dan ledikasyon ki zot resevwar lekol. Fode ki lekol pran an konsiderasyon seki zanfan deza kone pu al ver lanseynman seki inkoni. Nu krwar ki sistem ki Federasyon Playgroup finn met dibut, li kapav implimennt partu dan Moris. Bann pwen kle sa sistem Playgroup, se ledikasyon olistik, setadir, bann size byen integre, enn ar lot, zanfan konsidere kuma enn et antye, individyel; preske tu aprantisaz, li baze lor konsep “zwe”, akoz linsten lidik zanfan; servi langaz maternel oral, e introdir zistwar langaz maternel; lekritir dan langaz maternel osi kapav introdir dan preskoler, si li dan enn fason olistik; zanfan abitye ar liv, e devlop lamur pu liv, anmemtan; bizin bann kwen pu diferan aktivite pu zanfan aprann devlope an grup: lakaz, labutik, obzervasyon lanatir, bibliotek, etc. Profeser bizin obzerv, e rikord parol ek aksyon sak zanfan; paran ek lanvironnman bizin integre dan ledikasyon maximem posib.

Dan buku fason, devlopman dan preskoler li enn “eklerer” seki kapav vinn vre plitar dan ledikasyon primer.

Me, sa kalite ledikasyon ki Lalit pe propoze li pa konpatib ditu ar sistem aktyel ki repoz lor lexame ek konpetisyon feros pu ‘meyer’ lekol, ‘ meyer’ kolez e laburs. Nu deplor ki zanfan ankuraze pu amenn fos papye lalimyer ek dilo, ubyen pu trike, ubyen paran rod aste papye lexame, su stres sa sistem inimen la. Seki nu pe propoze li pa konpatib nonpli ar enn sistem ki servi bann langaz ki zanfan pa alez. Li pa konpatib nonpli ar enn sistem kot selman enn parti zanfan reysi konn lir ek ekrir. 

Ki kalite demand Lalit propoze pu Repiblik Moris?

Kimanyer depas sa eritaz lur la, e al ver sa vizyon fitir la? Ki propozisyon ki pu amenn sanzman ki nu ule. Nu bann propozisyon, zot viz pu kree seki dan Lalit nu apel enn “dinamik”, setadir enn prosesis ki buz par divan dan enn fason vivas, ver enn meyer sistem pu tu zanfan.

Kimanyer kree dinamik ki pu amenn ver sanzman profon dan ledikasyon?

Li vre ki buku dimunn partaz seki nu dan Lalit pe propoze. Li vre ki buku dimunn partaz nu reze sa konpetisyon ek buraz de krann. Buku dimunn rezet sa inegalite ineran dan sistem ledikasyon aktyel, kuma zot pa dakor ek divizyon zanfan.

Me, asterla seki nu bizin gete ansam, se rod ki demand zeneral ki nu kapav apiye, ki kalite mekanism ki nu kapav propoze, ki pu kapav diminye inegalite ek konpetisyon dan sistem ledikasyon e elve nivo anzeneral dan tu lekol? 

Demand

Ala 8 demand ki kapav azir kuma enn pon ant realite zordi ek sa vizyon lavenir la.

1. Kota Laburs Liniversite Pu Sak Kolez Hsc. Sa demand prinsipal LALIT, li reprezant enn mekanism pu re-os nivo ledikasyon an zeneral. Li enn sistem “kota par kolez pu laburs liniversite”, plis enn “kota par lekol primer pu premye swa kolez”. (Get seksyon anba ki explik mekanism so dinamik.)

2. Introdir Langaz Maternel Kuma Medyom: Pu ogmant intelizans, e pu amelyor aprantisaz lezot langaz a enn ot nivo. 

3. Aboli Klasman Nasyonal Cpe: Pu ankuraz konesans, pu dekuraz aprann par ker, pu minimiz konpetisyon atros.

4. Literesi Pu Tu Zanfan: Pu zanfan aprann lir “lemond” ek ekrir enn meyer “lemond”, pa zis lir ekrir bann mo dan enn fason mekanik. Pu zanfan aprann reflesi dan enn fason dinamik, bizin literesi a ot nivo.

5. Program Ratrapaz Dan Langaz Maternel: Pu donn enn dezyem sans viktim CPE ki ankor zenn, pu ki zot return dan filyer akademik.
6. Kreativite, Pa Represyon: Pu devlop kapasite reflesi a ot nivo, e pu nercher lar ek syans.

7. Aret Diviz Zanfan Par Relizyon: Pu koezyon sosyal ek enn limanism profon.
8. Met Lanfaz Lor Konteni Ledikasyon: Pu devlop enn balans dan syans, lozik, lar, matematik, filozofi, lezot langaz, ledikasyon liye avek konesans ki paran deza finn akimile.
Sistem kota

Nu demand prinsipal (Nimero 1 lao), li ase difisil pu konpran, san buku refleksyon. Nu dimann u lir seki ena anba, gete si u truv li posib. Vinn delavan avek u propozisyon osi. Nu diskite.

Buku dimunn finn propoz enn sistem kota, pu sorti dan linpas dan lekel sistem ledikasyon ete asterla.

Nu explike.

Sak kolez HSC bizin gayn enn kota laburs pu liniversite sak lane. (Par kompyuter, kapav kalkil li, e kapav met enn minimem rezilta pu kalifye pu sa alokasyon laburs la.) Sa pu ena tandans egaliz demand pu sak kolez ki ena HSC. Sa pu bizin anonse zordi pu ki kapav met li an-viger dan 5 an par la, pu ki paran kapav sifte zot zanfan pli pre kot zot lakaz si zot ule. 

Sistem kota pu Laburs Liniversite, li pa ti devet sokan. Parey zordi ena enn kota garson, kota tifi; ena osi kota par size (syans, ekonomiks, art); ena osi kota zeografik, pu Rodrig. Nu pe sinpleman propoz enn kota par kolez Form VI. Tutswit laplipar paran partu dan Moris pu azir dan enn fason pu gard zot zanfan dan kolez pli pre, e sa pu anfet ogmant sans so zanfan gayn enn laburs liniversite, ki telman konvwate zordi akoz pri letid tersyer. Lefe indirek, pu byen kreatif. Li pu amenn enn nivelman par lao dan tu kolez Moris, e se sa ki nu pe vize. Kapav osi introdir enn seri Laburs Liniversite Moris, enn kota pu sak Kolez Form VI.

Si, anmemtan, nu donn sak lekol primer enn nomb egal “premye swa” pu kolez. Sa pu ena tandans asontur etablir “parité d’estime” pu sak lekol primer. Sa osi, Guvernman bizin anonse zordi pu ki kapav met li an-viger dan 5 an par la.

Sa pu vedir nepli pu ena renking o-nivo nasyonal, me selman o-nivo sak lekol. Mem si lexame 6yem li nasyonal, li pa pu ena rezilta nasyonal. Sa li ena diferan lefe: premye, konpetisyon pu redwir depi enn nivo nasyonal inkontrolab, a enn nivo “sak lekol primer” kot li su kontrol sosyal direk; dezyem, zanfan intelizan zot dan tu lekol, alor bann seki fer pli byen dan sak lekol pu ena potansyel similer, mem si zot rezilta pa similer akoz inegalite sosyal. Trwazyem, pu ena bann dinamik byen interesan ki pu met-amars. Zot pa pu zis bann sanzman “mekanik” ubyen “lineer”, me zot pu buku pli interesan. Anu sey swiv zot:

Kan ena sa sanzman la, kota par lekol primer pu “premye swa” ki kolez zanfan pu ale, li pu donn enn innsenntiv pu paran (sirtu seki plis debruyar) dan preske tu lekol dan pei pu gard zot zanfan dan lekol ki pli pre kot zot reste, olye rod plas dan sa poyne lekol ki konsidere ‘bon’ lekol, e ki lwen depi zot lakaz. Si sak lekol primer ena so kota “premye swa”, kifer al lager plas dan enn-de lekol? E sertennman li pu dekuraz paran pu trik zot papye lalimyer ubyen CWA pu fer zot zanfan rant dan enn lekol ki zot krwar “pli bon”. Kumsa, li pu asir enpe plis onete individyel. Kan paran debruyar amenn zot kontribisyon dan enn lekol primer dan zot prop landrwa, li pu osi amenn enn dinamik inatandi, me previzib: pu ena enn re-osman nivo par lao. Dan bann vilaz ek fobur, u pu nepli truv tu fami ti-burzwa (fonksyoner, butikye, profesyonel) trike pu zot zanfan al lekol primer dan lavil. Zot pu prefer gard zot zanfan dan lekol pre, kot so sans pu pli asire, ek kot li kapav evre pu amelyor nivo lekol.

Li parey pu profeser. Zot pu plito res dan lekol zot prop rezyon, e aret lager enn-de lekol primer dan lavil ki “tir bursye”. Tu paran ek profeser-la pu kapav kontribye pu fer Parent Teachers Association (PTA) mars byen, e pu fer lekol mars byen, li osi. Li responsabilite PTA pu asire ki Guvernman pe furni tu infrastriktir artistik, kiltirel ek saniter. Anmemtan, PTA bizin asire ki tu zanfan sa lekol-la ena lemwayin pu vinn lekol dan linz apropriye ek avek manze nitritif. Guvernman bizin donn PTA rezurs pu sa. Kumsa nivo tu lekol pu amelyore byen vit. Antretan, si neseser, kapav re-desinn bann rezyon Moris pu ki ena mem nomb lekol primer dan sak rezyon.

Li posib ki pu ankor enpe letan, demand pu bann swadizan “bon” lekol ek ‘bon’ kolez pu tuzur elve. Me, sa li zis enn retar istorik, e li pu sanze vit, si ena anmemtan sa lot sanzman ki nu finn mansyone, setadir alwe sak Kolez Form VI mem nomb laburs liniversite.

O-ka ki ena kolez ‘high demand’ ki res “high demand”, nu kapav gayn rekur a Obeegadoo so ansyen mekanism, kot transform kolez “high demand” an Kolez Form 6. Me, dan Lalit, nu pa krwar li pu neseser.

Nu propoze ki sa mem sistem kota-la kontiyn aplike pu Rodrig osi, ek integre ansam.

Nu bi se pu fer tu lekol vinn bon. Deza Guvernman investi plizumwen parey dan batiman, dan profeser, dan tu fasilite pu lekol primer. Seki nu bizin asterla, se enn mekanism ki tir bann lefe “de klas” ki pe amenn elitism alinteryer bann lekol primer. Kote kolez, ena anfet enn disparite investisman Guvernman dan diferan kolez, ki alalong bizin egalize amezir sistem re-os nivo tu kolez ver lao.

Konklizyon

Kuma nu ti dir dan kumansman nu program, pu ariv veritab egalite dan ledikasyon, li form parti enn lalit inseparab depi enn lalit pli larz pu aboli inegalite ant bann klas sosyal dan sosyete an zeneral. Alor, kan dimunn galup deryer MMM ubyen deryer lezot “anti- A+”, byen suvan zot tann bann-la koz kont konpetisyon dan ledikasyon me sanki zot fer li kler ki zot kont samem kalite konpetisyon dan sosyete an zeneral. Rezon kifer se anfet zot efektivman anfaver konpetisyon dan sosyete an zeneral. Zis pu ledikasyon ki zot pe truv li pa bon. Alor, sa ipokrizi-la li rann zot kredibilite ase preker. E sa asontur, rann Gokhool relativman pli kredib. Apre tu, Gokhool, li anfaver konpetisyon an zeneral, e dan ledikasyon. 

Alor, li inportan liye demand pu sanzman dan sistem ledikasyon avek demand pu egalite dan sosyete, kom tel. 

E tuzur, enn sistem ledikasyon kapav uver lespri bann zenn. Me, nu bizin gard antet ki pa sistem ledikasyon ki pu kapav transform sosyete. Sistem ledikasyon, an-fend-kont, li form parti dan bann laparey ki plito tini sistem anplas. Me, akoz li konsern refleksyon imen, li ena potansyel inportan pu uver lespri dimunn.

Etidyan kapav dekuver atraver ledikasyon ki “equal opportunities”, kan u byen gete, vedir sans egal pu rant dan diferan plas dan enn yerarsi ki inegal e mem imoral. Etidyan kapav dekuver ki filozofi “equal opportunities” (suvan apel “meritokrasi”), li enn filozofi ki kareman rod zistifye inegalite sosyal, atraver pretann ki ena o-mwen “sans egal” pu gayn sa bann plas inegal la. Alor, li enn konsep ki nu bizin byen mefye, e tultan de-kode.

Mem si li pa atraver ledikasyon ki kapav sanz lemond, dan Lalit nu realize ki gran mazorite dimunn ordiner, ki aksepte inegalite, napa dakor pu tret zanfan inosan, inegal. Li enn kontradiksyon dan sistem kapitalist. E sistem ledikasyon li ena enn lot kontradiksyon, akoz konesans li par limem enn liberasyon, kan zanfan ansam dan lekol, sa osi potansyelman enn liberasyon. Bann zanfan kapav zot mem vinn azan sanzman.

Parey kuma Paulo Freire ti ekrir, ledikasyon bizin “enn mwayin par lekel dimunn kapav persevwar, interpret, kritik e finalman transform lemond.” Samem enn “world class quality education” ti bizin vize pu tu zanfan. Se pu sa kalite ledikasyon-la ki etidyan muvman Me ’75 ti aspire. Samem ki Program Lalit lor Ledikasyon pe revandike. Ni plis ni mwins. Bizin bon lekol e bon kolez pu tu zanfan Repiblik Moris. Kimanyer nu kapav viz mwens?

E enn zur, pandan transformasyon depi sa sosyete post-esklavaz zordi-la ziska enn sosyete lib ek kot pena diferan klas sosyal, ledikasyon pu kumans vinn byen diferan. Li pu kapav vremem vinn enn mwayen pu zanfan fer dekuvert de tu sa konesans dan lemond otur de zot. Li pu vremem enn mwayen return dan rasinn Latin sa mo “ledikasyon” la: “e-ducere”, pu gid andeor kikenn, so potansyel ki li deza ena. 

